
Foruzaingoak 96 pertsona atxilotu eta 787 salaketa jaso ditu 

San Fermin jaietako Foruzaingoaren behin betiko balantzearen (atzo behin-behineko kalkulua eskaini zen, uztailaren 13ra arteko datuekin) arabera, 96 pertsona atxilotu dituzte guztira, iaz baino 11 gutxiago, orduan 107 pertsona atxilotu zituzten eta. 38 pertsona ondarearen aurkako delituengatik atxilotu dituzte, batez ere zorro-lapurrak, 4 lesio-delituengatik, 14 bide-segurtasunaren aurkako delituengatik, 12 desobeditzeagatik eta erresistentzia agertzeagatik, 9 droga-trafikoarengatik, 1 desordena publikoengatik eta gainerakoak beste delitu batzuengatik, hala nola emakumeen kontrako tratu txarrengatik. 

Bestalde, San Fermin jaietan Foruzaingoaren Herritarren Arretarako Bulegoan, Gaztelu plazan, 787 salaketa jarri dira, hau da, iazko jaietan baino 57 gehiago, orduan 730 izan ziren eta. Salaketa horietatik 676 ebasketei dagozkie, eta 48 indarra erabiliz egindako lapurretei. Horrez gain, salaketa 1 erasoengatik, 9 salaketa borondatezko kalteengatik, 4 tratu txarrengatik eta 44 beste mota bateko delituengatik jarri dituzte. 

Trafikoaren eta bide-segurtasunaren arloan, Foruzaingoaren Trafiko Dibisioko agenteek 65 trafiko-istripu artatu dituzte. 79 ibilgailu inplikatuta egon dira, eta bi pertsona hil dira guztira (zehatz esanda, uztailaren 6an eta 8an). Istripu horietan beste 24 pertsona zauritu dira. 

Era berean, uztailaren 6tik 14ra 3.856 alkoholemia-proba egin dira, eta horren eraginez 13 gidari atxilotu dituzte alkoholaren eraginpean gidatzeagatik, eta 64 pertsona salatu dituzte baimendutako alkohol-muga gainditzeagatik.

Bestalde, Foruzaingoak beste 565 salaketa izapidetu ditu: 213 bide publikoan txiza egiteagatik, 332 trafikoaren eta bide-segurtasunaren arloan arauak hausteagatik, eta 20 ikuskizunekin lotutako arau-hausteengatik. 

Bederatzi atxilotu tratu txarrengatik
Foruzaingoaren agenteek San Fermin jaietan egindako jardunen barruan, bederatzi pertsona atxilotu dituzte etxeko indarkeriarekin lotuta. 

Horietako sei eztabaida baten erdian bikoteei eraso egiteagatik atxilotu zituzten: uztailaren 6an Burlatako udaltzaingoak 20 urteko gazte bat atxilotu zuen; uztailaren 7an, 34 urteko Noaineko gizonezkoa eta 30 urteko Murchanteko gizonezkoa; uztailaren 8an, Atarrabiako udaltzaingoak 55 urteko Erriberako gizonezkoa eta 28 urteko Iruñako gaztea atxilotu zituen; eta, amaitzeko, uztailaren 14an 45 urteko Iruñako gizonezkoa atxilotu zuten.

Horrez gain, agenteek 29 urteko Calahorrako gaztea atxilotu dute Camino autobian (A-12) egindako kontrolean, sexu-erasoengatik bilatu, atxilotu eta espetxeratzeko agindua zuen eta. 

Era berean, familia-esparruaren barruan, uztailaren 9an, agenteek 37 urteko Antsoaineko herritarra atxilotu zuten eztabaida batean arrebari eta aitari eraso egiteagatik. Amaitzeko, uztailaren 13an Foruzaingoak 21 urteko Ezkabarteko gaztea atxilotu zuen, ustez, amari eraso egiteagatik. 

Foruzaingoak eta Iruñako Udaltzaingoak elkarrekin egindako alkoholemia-kanpaina
Foruzaingoaren Trafiko eta Bide Segurtasun Arloko agenteek eta Iruñako Udaltzaingoak gidarien alkoholemia-maila kontrolatzeko kanpaina berezia egin dute. Ekimena ekainaren 30etik uztailaren 14ra gauzatu da. Alkoholemia egiaztatzeko 27 kontrol ezarri ziren, eta 1.400 gidariren etilometria neurtu zen.

Guztira 34 salaketa jarri dira: 12 baimendutako alkohol-tasa gainditzeagatik, bi derrigorrezko asegurua ez izateagatik, 12 Ibilgailuen Azterketa Teknikoa (IAT) ez gainditzeagatik, lau gidatzeko lizentzia edo baimenarekin lotuta, eta beste lau bestelako arrazoiengatik.


Era berean, agenteek lau gidari atxilotu zituzten: bi baimenik ez izateagatik, bat baimeneko puntu guztiak agortuta izanda gidatzeagatik eta bestea bide-segurtasunaren aurkako delituarengatik.

SOS Nafarroak San Ferminekin lotutako 26.128 deiri erantzun die eta 1.030 gorabehera artatu ditu
Nafarroako Larrialdi Agentziako SOS Nafarroa-112 zenbakian Foru Komunitate osotik 26.128 dei hartu dira guztira (iaz baino 24,4 gutxiago, orduan 34.573 dei egon ziren eta), eta 7.391 gorabeheretan bitartekoen mobilizazioa kudeatu du. Gorabehera horietako 1.030 San Ferminekin lotuta egon dira (iaz baino %5,8 gutxiago; iaz mota honetako 1.093 gorabehera egon ziren).

Azken kasu horietan, 662k osasun-laguntza behar izan dute. Kasuen %33,08 (219) intoxikazio etilikoengatik gertatu dira, %21,60 (143 kasu) traumatismoengatik eta zauriengatik, eta %7,10 (47 kasu), politraumatismoengatik. 15 pertsona erasoen ondorioz, 6 droga-intoxikazioen ondorioz eta beste bat elikadura-intoxikazioaren ondorioz artatu dituzte. 

Bestalde, osasun-laguntza behar izan duten 662 kasuetatik gehienak Iruñako alde zaharrean gertatu dira (441, hau da, %66,62). SOS Nafarroak koordinatuta zerbitzu horiek egin dituzten entitateen artean, DYA (290), Gurutze Gorria (266), Baztan Bidasoa (98) eta SEIS (5) aipatu behar dira. Artatu ziren 662 pertsonatik 462 osasun-zentro batera eraman behar izan zituzten: 193 Virgen del Camino ospitalera, eta 162 Nafarroako ospitalera. Era berean, 98 San Martín anbulatorioan artatu zituzten. 

Entzierroei dagokienez, uztailaren 6tik 14ra, ibilbidean kokatutako sei larrialdi-puntuetan (Santo Domingo, Udaletxea, Mercaderes, Estafeta, Telefónica eta zezen-plaza) 307 pertsona artatu dituzte eta 54 osasun-zentroetara eraman dituzte, 10 zezenek adarkatuta. 

